
Bu gün tədris prosesində fəal təlim metod-

larının tətbiqi zamanı öyrədən öyrənənlərdə 

“öyrənməyi öyrətmək” anlayışının əsas prinsip-

lərinə: müstəqil çalışmaq, praktik iş görmək, 

müşahidə etmək, araşdırmaq, müqayisə etmək, 

təhlil-tərkib etmək, nəticə əldə etmək, bacarıq 

və vərdişlərə yiyələnmək, mücərrədləşdirmək, 

ümumiləşdirmək, özünəinam, özünütərbiyə, qa-

biliyyətlərin üzə çıxarılması və s. uyğun keyfiy-

yətləri (dəyərləri) formalaşdırmalıdır. Bu ba-

xımdan qloballaşan dünyada ümumtəhsil mək-

təblərində fənlərin tədrisinə verilən tələblər 

dəyişdirilərək yeni məna və funksiya daşımalı, 

onun məqsəd və vəzifələri dəyişən və inkişaf 

edən cəmiyyətin tələblərinə uyğun olaraq daima 

tənzimlənməlidir. Belə tənzimlənmədə təhsil 

alanlar yeniləşən cəmiyyətin tələblərinə uyğun-

laşmaqda heç bir problem yaşamır, çətinliklərin 

öhdəsindən özləri sərbəst gələ bilirlər. Belə in-

sanlar həyatda daima dəyişən və inkişaf edən 

cəmiyyətin fəal iştirakçısı olmaqla yanaşı, həm 

də onu istiqamətləndirərək böyük uğurlara da 

imza atırlar. 

Müəllim şagirdə “öyrənməyi öyrətmək” 

üçün özü öyrətməyi öyrənməlidir. Konfütsinin 

“İnsan və təhsil fəlsəfəsi”ndə belə bir inam var-

dır: “Bir kimsə daimi yeni biliklər əldə edərək 

əski biliklərini gəlişdirməyə çalışırsa, o kimsə 

başqalarının müəllimi ola bilər” (9). Bu gün mü-

əllim təhsilin əhəmiyyətini düzgün dərk etməli, 

fənnin tədrisdə yerini düzgün müəyyənləşdirmə-

li, təhsil standartları (prоqramlar, dərsliklər, me-

tоdik ədəbiyyat), elmi yeniliklər, qabaqcıl təcrü-

bə və innоvasiyaları öyrənməli, müasir dərsi təş-

kil etməyi bacarmalı, yaradıcı fəaliyyət göstər-

məli və fəaliyyətində təlim prosesinin səmərəli-

liyini və nəticəyönlülüyünü təmin edən şəxsiy-

yətyönlü metodlara üstünlük verməli, fərdin 

hərtərəfli inkişafına şərait yaratmalıdır. “Təhsil 

sisteminin bütün pillələrində müəllimlərin bilik, 

bacarıq və peşəkarlıq qabiliyyətləri müasir tə-

ləblərə uyğun yüksəldilməlidir” (4). 

Fərdilik hər bir insana məxsus irsi və 

tədris-təlim prosesində formalaşan keyfiyyətlə-

rin ümumi xarakteristikasıdır. Hər bir uşağın ba-

carıq və qabiliyyətinin aşkara çıxarılması və in-

kişaf etdirilməsi üçün, müəllimin təlim prosesi-

nin digər iştirakçıları ilə birgə işləməyi bacar-

ması vacib şərtlərdəndir. Təhsil alanlar bir-biri-

lərindən bacarıqları, duyğuları və düşüncələri ilə 

kəskin fərqlənirlər. Müəllimin bu fərqləri duy-

ması, hiss etməsi “səmərəli və nəticəyönlü tə-

lim” prosesinə aparan şəxsiyyətyönlü təlim me-

todlarının açarıdır. Bu keyfiyyətlər özünü müx-

təlif fəaliyyət növlərində: oyun zamanı, təlim 

prosesində, əmək düşərgələrində, idman yarışla-

rında, yaradıcılıq fəaliyyətində, qələbə qazandı-

ğı anda, çətin vəziyyətində və s. göstərir. Mək-

təbdə şəxsiyyətyönlü təhsil modelinin səmərəli-

liyinin artırılması üçün ilk növbədə aşağıdakı 

məsələlər həyata keçirilməlidir: 

 təlim prosesinin konsepsiyasının təlim 

və tərbiyənin vəhdəti kimi deyil, fərdiliyin inki-

şafı, bacarıqların formalaşması, təhsil və tərbi-

yənin üzvi olaraq bir-birini tamamlaması kimi 

qəbul edilməsi; 

 təlim prosesinin iştirakçılarının: idarə-

edicilər, müəllimlər, təhsilalan və valideynlərin 

qarşılıqlı münasibətlərində spesifik xüsusiyyət-

lərin üzə çıxarılması və həllində bir-birinin yar-

dımçısı kimi qəbul edilməsi; 

 təlim prosesinin səmərəli və nəticəyön-

lü olmasında davamlılığın əsas şərt kimi qəbul 

edilməsi. 

Təhsildə demokratik idarəetmə məsələləri, 

kollegial orqanların fəaliyyətinin əlaqələndiril-

məsi, idarəetmənin yeni mexanizmlərinin tətbi-

qinin nəzəri və praktik məsələləri, təhsil siste-

mində rəhbər pedaqoji kadrların hazırlanması və 

ixtisasının artırılması, təhsili idarə edən pedaqo-

ji kadrların yetişdirilməsi, təhsil menecmenti ha-

zırlığının metodoloji problemləri və s. ölkəmi-

zin sosiomədəni müasirləşmə kursunun tələbat-

larına uyğunlaşdırılmalıdır. Burada bütün fəaliy-

yətin səmərəli və nəticəyönlü təlim prosesinin 

təşkilinin təmin edilməsinə yönəldilməsi əsas 

məqsəd olmalıdır. 

Mövcud cəmiyyətin bütün strukturlarında 

İKT-nin tətbiq olunması günbəgün artır və onun 

təsir dairəsinin durmadan genişlənməsi, əhəmiy-

yətinin artması bir sıra obyektiv reallıqlar doğu-

rur. İKT-nin tətbiq olunduğu müxtəlif proseslə-

rin idarə olunmasında sürət və əhatəlik yeni 

keyfiyyət, səmərəliliyin inkişafına isə geniş im-

kanlar yaradır. “Azərbaycan Respublikasında 

İKT-nin inkişaf etdirilməsi üçün görülən işlər 

nəticəsində ölkənin ümumdünya elektron məka-

nına daha sürətli inteqrasiyası, sosial və iqtisadi 

fəaliyyətin yeni formalarının (e-hökumət, e-

ticarət, distant təhsil və s.) təşəkkül tapması, in-

formasiya və bilik bazarının yaradılması, iqtisa-

diyyatın müxtəlif sahələrində səmərəliliyin ar-

tırılması, məhsul və xidmətlərin keyfiyyətinin 

yüksəldilməsi istiqamətində mühüm addımlar 

atılmışdır” (5). Xüsusilə tədris prosesinin təşkili 

və idarə olunmasında İKT-nin tətbiqi, ənənəvi 

qaydalardan kənara çıxmağı tələb etməklə yana-

şı, həm də dərketmə prosesinin fəallığını artıran 

yeni təlim texnologiyalarının tətbiq olunma im-

kanlarını da çoxaldır. Təlim prosesinin təşkili və 

idarə olunması ilə təlim metodunun tətbiqi ara-

sında bir yaxınlıq, biri digərini tamamlaması, 

təhsil alanların idrak fəaliyyətinin mütəşəkkil 

təşkili və idarə olunmasında tətbiq olunan təlim 

texnologiyalarının səmərəliliyi bilavasitə müəl-

limin şəxsi təcrübəsinin böyük əhəmiyyəti var-

dır. İnformasiya cəmiyyətinin tələblərinə uyğun 

mütəxəssislərin hazırlanmasına yönəlmiş təlim 

prosesinin təşkili və idarə olunmasında İKT-nin 

yaratdığı geniş imkanlar, səmərəli və nəticəyön-

lü təlim texnologiyalarının yaradılmasına yeni 

yollar açır. 

Təhsilin səmərəliliyinin inkişaf etdirilmə-

sinin ən əhəmiyyətli xüsusiyyətlərindən biri də 

onun davamlı və fasiləsiz olmasıdır. İnsanları 

çox gənc yaşlardan başlayaraq hər yaşda mü-

kəmməlliyə çatmaları üçün lazım olan məlumat 

və vasitələrin sərbəst əldə edilməsi və müasir 

texnologiyalardan istifadə etmək bacarıqlarının 

formalaşdırılması çox əhəmiyyətlidir. Gəncləri 

belə düzgün istiqamətləndirməklə onların da-

vamlı inkişafına və fasiləsiz təhsil almalarına 

şərait yaratmaq olar. Fasiləsiz təhsil hər bir insa-

nın həyatda bir şəxsiyyət kimi formalaşması və 

onun ömür boyu təkmilləşməsi, kamilləşməsi 

prosesidir. Fasiləsiz təhsil insanların təhsilə olan 

tələbatının formal, qeyri-formal, eləcə də infor-

mal qaydada ödənilməsi yollarıdır. Bu təhsil in-

sanların fasiləsiz, “bütün ömrü boyu” təhsil al-

masını, peyğəmbərimiz dediyi kimi: “Beşikdən 

qəbr evinə qədər elm öyrən”məsini nəzərdə tu-

tur. Əhatəliliyinə görə əhalinin daha geniş təbə-

qələrini özündə birləşdirən fasiləsiz təhsil dü-

nyanın inkişaf etmiş dövlətlərində təhsil sahə-

sində islahatların aparılmasında əsas meyar kimi 

qəbul edilir. 

Daim yeniləşən cəmiyyətdə hər bir insan 

biliklərinin sosial effektivliyinin artması üçün 

onları fasiləsiz olaraq yeniləşdirilməlidir. Səmə-

rəliliyin nəticə verə bilməsi üçün təhsilin da-

vamlılığını, fasiləsizliyini təmin etmək lazımdır. 

Dünyanın bir çox ölkəsində fasiləsiz təhsil 2 

mərhələdə həyata keçirilir: 

1) İnsanın müstəqil həyata hazırlığı üçün 

vacib olan əsas baza təhsili. 

2) İnsanın praktik fəaliyyətinin inkişafı ilə 

bağlı olan əlavə təhsil. 

Əsas baza təhsili insan doğulduğu gündən 

müstəqil həyata daxil olması, cəmiyyətin bəra-

bər hüquqlu üzvlərindən birinə çevrilməsi üçün 

təhsilin müxtəlif pillə və səviyyələrində əldə olu-

nan növləridir: məktəbəqədər təhsil, ümumi təh-

sil: ibtidai təhsil, ümumi оrta təhsil, tam оrta təh-

sil, ilk peşə-iхtisas təhsili, orta iхtisas təhsili, ali 

təhsil: bakalavriat, magistratura və dоktоrantura. 

Əlavə təhsilin vətəndaşların ölkənin sosi-

al, iqtisadi, siyasi və mədəni həyatında fəal və 

səmərəli iştirakının təmin olunmasında böyük 

rolu vardır. Eyni zamanda əlavə təhsil peşə ha-

zırlığı səviyyəsinin yüksəldilməsi və təkmilləş-

dirilməsi ilə bağlı hər bir vətəndaşın fasiləsiz 

təhsil almasına imkan yaradır. Əlavə təhsil bu 

istiqamətləri əhatə edir: iхtisasartırma, kadrların 

yenidən hazırlanması, stajkeçmə və kadrların 

təkmilləşdirilməsi, təkrar ali təhsil və оrta iхti-

sas təhsili, dərəcələrin yüksəldilməsi, yaşlıların 

təhsili və s. 

Təhsil insan kapitalının inkişafını xarakte-

rizə edən göstəricilər sistemində önəmli yer tut-

maqla insan fəaliyyətinin bütün sahələrini əhatə 

edir. Müasir dövrümüzdə keyfiyyətli təhsil, yük-

sək ixtisas dərəcələri sərbəst olaraq ən önəmli 

dəyərlərə çevrilmişdir. Təhsilin insan potensialı-

nın artırılması, insan kapitalının yaradılmasında 

və insanın imkanlarının əhəmiyyətli dərəcədə 

genişləndirilməsində rolu böyükdür. Yüksək 

təhsilli insanlar daha mürəkkəb, daha yüksək 

ödənişli işlərin öhdəsindən gəlməklə üstün ya-

şam tərzi təmin edə bilirlər. 

İnformasiya cəmiyyətinə keçiddə əqli 

mülkiyyətə, ilk növbədə yaradıcı ideyalara, yeni 

informasiyalara daha böyük dəyər verilir. Hər 

bir əqli mülkiyyət məhsula çevrilərək iqtisadi 

məna daşıyır və iqtisadi dövriyyənin əsaslarının 

formalaşmasında böyük rol oynayır. Şəxsi mül-

kiyyətin əsas növlərindən olan əqli mülkiyyət 

əmək bazarının inkişaf istiqamətlərini müəyyən-

ləşdirir, eyni zamanda onu idarə edir. Öz növbə-

sində əmək bazarında təhsil və təhsil xidmətləri-

ni tənzimləyən xüsusi qanunlar (tələb və təklif, 

dəyər və s.) formalaşır. 

İnkişaf etmiş ölkələr təhsilin uzunmüddət-

li inkişafa təsirini nəzərə alaraq, onun inkişafına 

qoyulan sərmayələri durmadan artırır. Dövlət və 

cəmiyyət hər bir fərdin şəxsi keyfiyyətlərinə, 

təhsil və peşəkarlıq səviyyəsinin yüksəldilməsi-

nə xüsusi önəm verir. Hər bir fərdin keyfiyyətli 

təhsili - insan kapitalı istehsala və gəlirlərə təsir 

göstərməyə qadir olan, praktik fəaliyyət üçün 

yararlı bilik, bacarıq və səriştələrə çevrilir. Müa-

sir dövrümüzdə keyfiyyətli təhsil hər bir şəxsin 

uğuru, nailiyyətidir. Bu, ona həyatda özünü rea-

lizə etməkdə, şəxsi karyera qurmaqda, hüquqla-

rının qorunması və özünə inamın formalaşma-

sında həlledici rol oynayır. Həmçinin təhsil əha-

linin uzunömürlülüyünə və rifah halının yüksəl-

məsinə müsbət təsir göstərir. 

İqtisadi inkişafa hesablanan xüsusi təhsil 

proqramları dövlət və cəmiyyət tərəfindən ma-

liyyələşdirilməlidir. İnkişaf etmiş ölkələrdə təh-

sil sahəsində baş verən proseslərə həssas yana-

şılmaqla yanaşı onun tənzimlənməsi və idarə 

olunması ilə bağlı müvafiq tədbirlər də görülür. 

Bu vəzifələr Azərbaycan Respublikasında təhsi-

lin inkişafı üzrə Dövlət Strategiyasında da öz 

əksini tapmışdır: “Təhsilin maliyyələşdirilməsi 

mexanizmi təkmilləşdirilməli və təhsil sistemin-

də rəqabət mühitinin inkişafını dəstəkləməlidir” 

(4). Hər bir ölkə özünün sosial-iqtisadi inkişafı-

na uyğun təhsil siyasətini formalaşdırır, onun 

idarə olunmasını, dəyişən şəraitə adaptasiyasını 

daima nəzarətdə saxlamaqla dayanıqlı maliyyə-

ləşdirilmə modelinin qurulmasına çalışır. İnkişaf 

etmiş ölkələrdə son dövrlərdə bu məsələlərlə 

təhsilin iqtisadiyyatı adlanan xüsusi elm sahəsi 

məşğul olur. Təhsilin iqtisadiyyatı elminin me-

todoloji əsası insan kapitalı nəzəriyyəsidir. 

Təhsilin iqtisadiyyatı təkcə təhsil pro-

qramlarının həyata keçirilməsinin iqtisadi təmi-

natını deyil, həm də təhsilə qoyulan sərmayələ-

rin effektivliyini araşdırır, təhsil xidmətləri gös-

tərən bazarı öyrənir və burada baş verən proses-

lərə qarşı həssas olur. Bu məqsədlə təhsil xid-

mətləri şəbəkəsinə marketinq və menecmentin 

daxil edilməsi təhsilin keyfiyyətinin və səmərə-

liliyinin artırılmasına, daha səriştəli və çeşidli 

təhsil xidmətləri göstərilməsinə xidmət edir. 

Təhsildə səmərəlilik ilk növbədə bir sıra qa-

baqcıl dövlətlərdə olduğu kimi, respublikamızda 

da “... iqtisadi cəhətdən dayanıqlı və dünyanın 

aparıcı təhsil sistemlərinin standartları ilə eyni 

səviyyəyə uyğun təhsil sisteminin maliyyələş-

dirilməsi modelinin qurulmasıdır” (4). 

Yaşadığımız 21-ci əsrdə baş verən dəyi-

şikliklər əvvəlki əsrlərdən fərqli olaraq daha sü-

rətli və əhatəlidir. Gündəlik həyatımızda qarşı-

laşdığımız texniki tərəqqi, elm və texnologiyalar 

sahəsindəki yeniliklər, siyasi, sosial-iqtisadi və 

mədəni dəyişikliklər, qloballaşmanın genişlən-

məsi hər bir kəsdən, xüsusilə də gənc nəsildən 

bu dəyişikliklərə uyğunlaşması (adaptasiya ol-

ması) üçün bir sıra yeni keyfiyyətlər tələb edir. 

Daima dəyişən və inkişaf edən cəmiyyətə uy-

ğunlaşma prosesi hər bir dövlətin sosial-iqtisadi 

inkişafına bir başa təsir göstərir. Bunları dəyər-

ləndirən dünyanın bir sıra qabaqcıl dövlətləri öl-

kələrinin sosial-iqtisadi inkişafının sürətləndiril-

məsi naminə təhsilə məqsədyönlü böyük sərma-

yələr qoyurlar. “Əsas məqsəd pedaqogikanı 

siyasiləşdirmək, siyasəti isə daha da pedaqoji-

ləşdirməkdir” (8). 

Daima dəyişən və inkişaf edən cəmiyyət-

də yeniləşən təkcə sistemlər, təşkilatlar deyil, 

həm də bu cəmiyyəti təşkil edən fərdlərin mən-

sub olduğu cəmiyyətin inkişaf tempinə uyğun 

özlərini yeniləmək məcburiyyətində olmasıdır. 

İnkişafda olan ölkələrin insanları həyatlarının 

müəyyən bir dövründə aldıqları təhsilin ölkələri-

nin yeniləşən tələblərini ödəyə bilmədiyini hiss 

edirlər. Bunun əsasında duran əsas amillərdən 

biri də fərd və cəmiyyətin təhsildən istəklərinin 

günbəgün yenilənməsi və artmasıdır. İnkişafı 

məqsəd bilən ölkələr get-gedə müasir tələblərə 

cavab verən keyfiyyətli təhsilə daha çox önəm 

verirlər. Keyfiyyətli təhsili sosial-iqtisadi inkişa-

fın əsas amili və məqsədi hesab edən Azərbay-

can dövləti Heydər Əliyevin “Təhsil millətin gə-

ləcəyidir” çağırışını rəhbər tutaraq informasiya 

cəmiyyətinin yaradılması yolunda inamla irəli-

ləyir. “Azərbaycan hökumətinin apardığı siyasə-

tin başlıca məqsədi nefti - “qara qızıl”ı insan ka-

pitalına çevirməkdən ibarətdir” (6). 

Fərdin dəyişməsi və özünü yeniləməsi 

prosesi yalnız məktəbdə başlayıb məktəbdə bi-

tən bir müddət içərisində deyil, onun bütün öm-

rü boyu davam edən bir prosesdir. Ona görə də 

orta məktəbdən başlayaraq hər bir təhsil alan üç-

ün öyrənmə yaşının olmadığı davamlı-fasiləsiz 

bir öyrənmə prosesinin planlaşdırılması lazım-

dır. İnkişaf edən və dəyişən dünyaya, daha doğ-

rusu sürətli dəyişməyə insanların uyğunlaşması 

üçün onlar fasiləsiz olaraq biliklərini yeniləmə-

lidirlər. Bu önəmli məqsədlərə yalnız fasiləsiz 

təhsillə çatmaq mümkündür. Burada əsas şərt-

lərdən biri də fasiləsiz təhsilin şəxsiyyətin də-

yişməsini, özünü yeniləməsini təmin etməsi ilə 

yanaşı, həm də onun inkişaf etmiş ölkələrin təh-

sil sistemlərinin elmi səviyyəsi, peşə yararlılığı 

tələbləri ilə də uyğunlaşmasıdır. Daimi dəyişən 

və inkişaf edən cəmiyyətin tələblərinə uyğun 

olan bu istəklərin reallaşmasının ən səmərəli və 

səmərəli yolu “səmərəli və nəticəyönlü təlim” 

prosesinin təşkilinin təmin olunmasıdır. 

Bu gün təhsil fərdin cəmiyyətdə inkişafını 

təmin edən ən təsirli vasitədir. Dünyanın bir çox 

inkişaf etmiş ölkələrinin elmi-pedaqoji ictimaiy-

yətləri tərəfindən aparılmış tədqiqatların nəticəsi 

olaraq təhsilin səmərəliliyi ilə bağlı bir sıra 

ümumi fikirlər formalaşmışdır: 

 Təhsil, insanın özünə dəyər verməsi, ağ-

lının daha güvənli hala gətirilməsidir. 

 Təhsil, bioloji varlıq olan insanın icti-

mailəşdirilməsi, daha tam və daha mükəm-

məl hala gətirilməsidir. 

 Təhsil, fərdin davranışlarının şüurlu

olaraq tərbiyə olunma prosesidir. 

 Təhsil, fərdin cəmiyyət və dövlət üçün

daha faydalı hala gətirilməsidir. 

Hər bir dövlətin iqtisadi inkişafını müəy-

yənləşdirən əsas amillərdən birinə çevrilmiş təh-

silin səmərəliliyinə olan maraqlar artmış və bu 

sahədə aparılan tədqiqatlar daha da çoxalmışdır. 

Təhsilin səmərəliliyi cəmiyyətin daha geniş 

maraqlarını əhatə edən üstün bir elm sahəsi kimi 

formalaşmaqdadır. Təhsilin səmərəliliyinin inki-

şaf etdirilməsinə yönəlmiş səylərin ən əhəmiy-

yətli xüsusiyyətlərindən biri bu proseslərin da-

vamlı olaraq həyata keçirilməsidir. Təhsilin sə-

mərəliliyinin artırılması, texniki-tərəqqinin son 

nailiyyətlərinin və yeni texnologiyaların ölkəyə 

gətirilməsi, iqtisadiyyatın idarə olunması hər bir 

dövlətin sosial-iqtisadi inkişafının səmərəliliyini 

müəyyənləşdirən əsas amillərdir. 

Son dövrlərdə bu sahədə aparılmış araş-

dırmaların nəticələrini nəzərə alaraq təhsilin sə-

mərəliliyinə və nəticəyönlülüyünə, inkişafına bi-

lavasitə təsir edən əsas amilləri Azərbaycan 

Respublikası Prezidentinin 2013-cü il 24 oktyabr 

tarixli Sərəncamı ilə təsdiq edilmiş “Azərbaycan 

Respublikasında təhsilin inkişafı üzrə Dövlət 

Strategiyası”ndakı beş strateji istiqamətə uyğun 

olaraq qruplaşdırmaq mümkündür. 

İnkişaf etmiş ölkələr təhsil sistemlərini ye-

niləşdirmək məqsədilə elm və texnikanın son 

nailiyyətləri olan yeni bilikləri məktəbə, tədris 

olunan fənlərin məzmununa gətirilməsinə çalı-

şırlar. Qloballaşan dünyada bu məsələnin həllin-

də hədəf qrupu kimi Avropa Şurası tərəfindən 

tövsiyə edilmiş kompetensiyalar qrupu əsas gö-

türülür. Qloballaşma prosesləri müxtəlif dövlət-

lərin təhsil sistemlərinin qarşılıqlı inteqrasiyası-

nı daha da sürətləndirir. İlk növbədə təhsilalan-

ların şəxsiyyətinin hərtərəfli formalaşdırılması 

əsas şərtlərdən biri kimi qəbul olunur. Burada 

əsas məqsəd və vəzifə gənclərin bilik, bacarıq 

və vərdişlərə yiyələnmələri ilə yanaşı, həm də 

оnlarda humanist insani keyfiyyətlərin inkişafı, 

təsdiqi, onların cəmiyyət və dövlət üçün yararlı 

şəxsiyyət kimi yetişdirilməsidir. Bu məqsədlərin 

həyata keçirilməsi üçün məktəb dövlət və cəmiy-

yətin tələblərini zaman-zaman öyrənməli və şəx-

siyyətyönlü yeni təhsil proqramlarının məzmu-

nunda bunlara uyğun tənzimləmələr aparmalıdır. 

İlk məktəblərin formalaşdığı vaxtdan tədris 

prosesinin səmərəliliyinin artırılmasına xidmət 

göstərən çoxlu sayda fəal (interaktiv) metodlar 

formalaşmışdır: rollu oyunlar, əqli hücum, işgü-

zar səs-küy, qarşılıqlı nəzarət, tədqiqatçılıq meto-

du, dəyirmi masa, debatlar, konseptual cədvəl, tə-

lim diskussiyaları, BİBÖ, T-sxem, müzakirə, 

Venn diaqramı, şaxələndirmə, söz assosiasiyaları 

və s. 19-cu əsrin sonunda Azərbaycanda da idrak 

fəaliyyətinin mütəşəkkil təşkil olunduğu bir sıra 

üsuli-cədid məktəbləri olmuşdur. “Azərbaycanda 

ilk üsuli-cədid məktəbləri S.Ə. Şirvani tərəfindən 

Şamaxıda (1870), M.T. Sidqi tərəfindən Ordubad 

(1892) və Naxçıvanda (təxm. 1894), M.M. Nəv-

vab tərəfindən Şuşada (təxm. 1895), M.İ. Qasir 

tərəfindən Lənkəranda (təxm.1896) açılmışdır” 

(1). Bu məktəblərdə də fəal təlim metodları tətbiq 

olunurdu. “Əlifba təlimi yeni (sövti) üsulda apa-

rılırdı” (1). 

Fəal təlim metodu müəllimin iştirakı ilə 

şagirdlərin idrak fəaliyyətinin mütəşəkkil təşkili 

və idarə olunması prosesidir. Eyni zamanda bu 

anlayışın sinonimi qismində “interaktiv təlim 

üsulları” anlayışından da istifadə olunur. Bu me-

todların adları müxtəlif olsa da vəzifələri təhsi-

lin səmərəliliyinin və nəticəyönlülüyünün ar-

tırılmasını təmin etməkdir. Bütün fəal təlim me-

todlarının tətbiqi zamanı bu məsələdə bir “fər-

di”, yəni şəxsiyyətyönlü yanaşmaya da ehtiya-

cın olması xüsusilə qeyd olunur. 

Şəxsiyyətyönlü yanaşmaya aid olan anla-

yış və xüsusiyyətlərin təhsilalanların fərdi key-

fiyyətləri ilə bağlı olması onu digərlərindən 

əsaslı olaraq fərqləndirir. Fərdi yanaşma fəlsəfə-

sinə aydınlıq gətirən nağıllardan birində: “Bir 

nəfər dəniz kənarında gəzərkən bir kişinin dəni-

zə nələrisə atdığını görür. Bir az da yaxınlaşdıq-

da bu kişinin dənizin sahilə atdığı dəniz ulduzla-

rının yenidən dənizə atdığı bəlli olur. “Bu dəniz 

ulduzlarını dənizə niyə atırsınız” deyə ondan so-

ruşur. Dəniz ulduzlarını dənizə atmağa davam 

edən kişi “Həyatlarını qurtarmaq üçün” deyə ca-

vab verir. Adam təəccüblənərək “Sahildə min-

lərlə dəniz ulduzu var. Hamısını dənizə atmağı-

nız imkansızdır. Həm də sizin dəniz ulduzlarını 

dənizə atmağınız nəyi dəyişdirəcək ki?” deyə 

soruşur. Kişi yerdən bir dəniz ulduzunu da götü-

rüb, onu da dənizə ataraq “Bax, bu dəniz ulduzu 

üçün çox şey dəyişdi” cavabını verir. 

19-cu əsrin əvvəllərində ingilis alimi 

Herbert Spencerin təhsilin əsas vəzifələri ilə 

bağlı söylədiyi “Bizi yararlı həyata hazırlamaq 

vəzifəsini təhsil yerinə yetirməlidir” kimi yeni 

fikri pedaqoji ictimaiyyətdə geniş müzakirələrə 

səbəb oldu. O, təlim-tərbiyə prosesində şəxsiy-

yətyönlü tərbiyənin daha üstün olması ilə bağlı 

fikirlərini inkişaf etdirərək yazırdı: “Elə etmək 

lazımdır ki, uşaqlar şəxsi kəşflərini və şəxsi 

nəticələrini özləri əldə etsinlər. Onlara mümkün 

olduqca az izahat vermək lazımdır ki, özləri 

daha çox kəşflər etsinlər” (7). Bu ideyalara 

söykənən və onları daha da inkişaf etdirən digər 

ingilis pedaqoqu Aleksandr Sazerland Nillin 

1924-cü ildə Haym-Redjisdə açdığı Sammerxil 

məktəbi isə təhsil alanların fərdi keyfiyyətlərinə 

xüsusi diqqət yetirilməsi ilə fərqlənirdi. Bu 

məktəbin əsas prinsiplərindən biri təhsil alanla-

rın fizioloji və psixoloji yetkinliyinin nəzərə 

alınması, dərslərə davamiyyət və yaş həddinin 

sərbəst olması idi. Nill hesab edirdi ki, uşaqlar 

nə vaxt oxumağa hazır olduqlarını özləri yaxşı 

dərk edirlər. Təhsil uşağı sevməklə, onun psixi 

aləmini, fikir dünyasını tanımaqla başlayır. Nill 

inanırdı ki: “Uşaq fitrən müdrik və təşəbbüskar-

dır və onun gələcəyi də özünəməxsusdur. Yaşlı-

ların hər hansı bir təsirindən azad olmaqla o, bü-

tün imkanlarından istifadə edərək maksimum 

təkmilləşəcəkdir” (8). 

Nillin sözlərində dərin həqiqət vardır. 

